ვინ ვარ მე?

სცენის განლაგება
სცენა ოთხად არის გაყოფილი.
ცენტრში — მბრუნავი სცენა (გოგონას შინაგანი სამყარო).
ოთხივე მხარეს — კარები, რომლებიც სხვადასხვა რეალობაში გადადის.
სივრცეები:
1. უნივერსიტეტი — მერხი
2. მიკროფონი და მაღალი სკამი — მუსიკა / სამსახური
3. სამზარეულო — ნიჟარა / ჭურჭელი
4. ფოტოები და სკამი — დროის გაჩერება
სინათლე ცივია. გოგონა ცენტრში დგას, თითქოს ოთხი მიმართულება ერთდროულად ეძახის.
პროლოგი 
(გოგონა დგას უძრავად . სუნთქვა ღრმაა. თითქოს საკუთარ გულს უსმენს.)
გოგონა (ჩუმად):
ხანდახან მგონია…
ხანდახან მგონია,რომ ოთხ ნაწილად ვარ გაყოფილი…
და არცერთი ნაწილი ბოლომდე არ ვარ მე.
ყველა მეუბნება 
აირჩიე ერთი გზა.
მაგრამ რა ვქნა,
როცა ყველა ჩემია?
(ნელა ტრიალდება. პირველი კარი იღება.)
1 სივრცე — უნივერსიტეტი (მერხი)
(გოგონა ზის მერხთან. წინ ფურცლებია. წერს. შლის. ხელები ეძაბება.)
ლექტორის ხმები (ექოდ, ერთმანეთში ირევა):
„დაბალ დონეზე წერ.“
„ეს არ არის დრამატურგია.“
„არ ხარ მზად.“
„ვერ ხედავ ტექსტის სიღრმეს.“
„აგვიანებ.“
„არაფერი იგრძნობა შენს ნაწერში.“
(გოგონას თვალები ნელა ივსება ცრემლით.)
გოგონა (მონოლოგი):
თქვენ იცით,
რამდენჯერ დამიწყია წერა
და შუა წინადადებაზე შევჩერებულვარ
(ჩიდება და ისევ აგრძელებს)
რატო?
იმიტომ, რომ უკვე მესმის თქვენი ხმა?

თქვენ არ კითხულობთ ჩემს ტექსტს.
თქვენ კითხულობთ ჩემს შიშს.
(ფურცელს იღებს, ხმაურით ხევს.)
ხანდახან მინდა ავდგე
და ვიყვირო:
მე არ ვარ ცარიელი!
ვცდილობ!
 ვსწავლობ!
(დგება, მერხს ხელს ურტყამს.)
მინდა ვიტირო!
(ცრემლები ეცემა)
მინდა ვიყვირო!
(ცდილობს, ხმა წყდება)
(კალამს ისვრის, მერე წიგნსაც)
მაგრამ მერე ვჯდები…
და ისევ ვწერ.
რადგან თუ წერას შევწყვეტ —
დავიკარგები.
(ნელა დგება. მეორე კარს უყურებს.)
2 სივრცე — მიკროფონი და მაღალი სკამი (მუსიკა / სამსახური)
(გოგონა მიკროფონთან ჯდება. შუქი თბება)
გარე ხმები:
„არ ვართ კმაყოფილები.“
„სხვა იმღერე.“
„ეს არ მუშაობს.“
„შენი ხმა არ იყიდება.“
(გოგონა იღიმის მწარედ.)
ერთხელ მითხრეს:
„საშინელი ხმა გაქვს.“
„ვერ მღერი.“
და თითქოს იმ დღეს
ვიღაცამ გულმკერდის ძვლები ჩამიმსხვრია.
(გულზე ხელს იდებს.)
ვიცი, რომ ტყუილია.
ვიცი, რომ უაზრო კომენტარია.
მაგრამ თვითშეფასება
ასე მარტივად ინგრევა.
(სკამიდან დგება. წარმოსახვით გიტარას იღებს.)
მაგრამ ის…
ის უკრავს გიტარაზე.
და როცა ერთად ვუკრავთ,
სამყარო ცოტათი ჩუმდება.
ფული?
ფული არასდროს გვყოფნის.
ერთმანეთს ვუყურებთ
და ვიცინით,
თითქოს სიცილი იყოს ჩვენი გადარჩენის წყარო.
ის ამბობს:
„შენ შეგიძლია.“
და ეს სიტყვები
ხანდახან მთელ სამყაროზე ძლიერია.
(ჩუმად მღერის რამდენიმე ბგერას. ხმა იბრუნებს ძალას. შემდეგ კარს შორდება.)
3 სივრცე — სამზარეულო (ნიჟარა)
(წყლის ხმა. ჭურჭელი. ყოველდღიური რუტინა.)
დედას უნდა დავეხმარო.
მამა არ უნდა გავანაწყენო.
ძმას უნდა გავუგო.
და დასაც…
(ჩერდება. სუნთქვა მძიმდება.)
ჩემს დასთან სულ ვჩხუბობ.
ხანდახან არც კი ვიცი — რატომ.
ვჩხუბობთ სიტყვებით,
როგორც დანებით.
და მერე ორივეს გვტკივა.
(ჭურჭელს უფრო ძლიერად რეცხავს.)
თქვენ მეუბნებით:
„იყავი კარგი შვილი.“
მაგრამ ვინ ვარ მე,
როცა აღარ ვარ მხოლოდ შვილი?
(წყალს თიშავს. დუმილი.)
აქ 
ხო ,ხო სწორედ აქ
ვფიქრობ ოცნებებზე,
რომლებიც ვერ შევასრულე.
სიტყვებზე,
რომლებიც ვერ ვთქვი.
ვფიქრობ პასუხებზე,
რომლებიც გვიან მოვიფიქრე.
(წყალს უყურებს, თითქოს საკუთარ ანარეკლს.)

4 სივრცე — ფოტოები და სკამი
(ჩუმად ზის ხმას არ იღებს)
ამის შემდეგ საათის ზარის ხმა ისმის, გოგონა სკამიდან სწრაფად დგება და მონაცვლეობით იწყებს კარიდან კარში გასვლას ნელა, აკეთებს იგივე მონოტონურ საქმეს, ხმები იცვლება და ბოლოს ერთმანეთში ირევა, გოგონა ფეხის ნაბიჯს უჩქარებ და ბოლოს სირბილით ისევ კარიდან კარში დარბის.
 (ბოლოს ცენტრში, დაღილი ძირს ეცემა. ოთხივე კარი ღიაა. ხმები ისევ  ირევა — ლექტორი, ოჯახი, სამსახური, საკუთარი თავი.)
გოგონა (ემოციურად):

დავიღალე იცით?
 დავიღალე იმით,
რომ ყველასთვის უნდა ვიყო
იდეალური!
დავიღალე იმით,
რომ საკუთარ თავს ყოველთვის უნდა ვუმტკიცო,
რომ საკმარისი ვარ!
(ყვირის — ამჯერად ხმა ამოდის.)
მე ვარ გოგონა,
რომელსაც ეშინია!
რომელსაც სურს!
რომელსაც უყვარს!
რომელსაც სტკივა!
მე ვარ რეჟისორი,
რომელიც ჯერ სწავლობს.
დრამატურგი,
რომელსაც ჯერ არ სჯერა საკუთარი სიტყვების.
მომღერალი,
რომელსაც უთხრეს — ვერ მღერი.
შვილი,
რომელიც  ყოველთვის იდეალური უნდა იყოს.
და,
რომელსაც უნდა უყვარდეს  და არ  ებრძოდეს ერთდროულად.
(სუნთქვა უმძაფრდება.)
მაგრამ მაინც…
მაინც ვდგავარ.
მაინც ვწერ.
მაინც ვმღერი.
მაინც ....
(ჩუმად) მაინც...
 (პაუზა. ჩუმდება.)
მაგრამ არ უნდა გავჩერდე!
თუ გავჩერდები -
დავიკარგები.
 (დგება ფეხზე დგბენა)
მე არ გავჩერდები!
 (ოთხივე სივრციდან ხმები ერთდროულად შემოდის: ლექტორის კრიტიკა, ოჯახის ხმები, მუსიკის ფრაგმენტები, კამერის „კლიკი“. გოგონა ცენტრში ზის იატაკზე. 
მე 23 წლის ვარ…
ხშირად ვამბობ ამას ხმამაღლა,
თითქოს საკუთარ თავს ვარწმუნებ,
რომ უკვე დიდი ვარ,
რომ უკვე უნდა ვიცოდე, რა მინდა.
(იცინის მოკლედ, მწარედ.)
მაგრამ სიმართლე იცით რა არის?
მე ჯერ კიდევ საკუთარი თავის შეცნობის გზაზე ვარ.
ყველა მეუბნება:
„ახლა უკვე უნდა იცოდე, ვინ ხარ.“
მაგრამ მე ისიც კი არ ვიცი -
რა მინდა…
რა არის ჩემი…
(ძველ რვეულს ხსნის, ფურცლებს გადაფურცლავს.)
ვწერ ისტორიებს,
რომლებსაც ჯერ არავინ იცნობს.
ვწერ, “თითქოს” გადარჩენისთვის.
(ყურსასმენებს იკეთებს, მერე იხსნის.)
ვმღერი —
ზოგჯერ მაშინაც კი,
როცა არ მემღერება.
როცა ძალა არ მაქვს.
როცა მგონია,
რომ ჩემი ხმა არავის სჭირდება.
(ფოტოს იღებს იატაკიდან, უყურებს.)
ვიღებ ფოტოებს,
რადგან დრო მაშინებს —
ყველაფერი გარბის…
და მე მინდა
ერთი წამი მაინც შევინახო.
ერთი წამი,
რომელიც არ გამექცევა.
(დგება ნელა. ოთხივე კარს უყურებს.)
ყველგან სირთულე მხვდება!
 
კარიერა

ცხოვრება

ურთიერთობება....

და მაინც ყველა ერთსა და იმავეს იმეორებს:
„ეს გამოცდაა.“
(ხმას უწევს.)
მაგრამ ნუთუ არასდროს მთავრდება ეს გამოცდები?!
ნუთუ საკმარისი არ არის უკვე?!
ნუთუ ერთხელ მაინც არ შეიძლება
უბრალოდ ცხოვრება -
შიშის გარეშე…
შეფასებების გარეშე…
შედარებების გარეშე?!
(პაუზა. ხმა წყდება.)
ხანდახან ვფიქრობ…
გადავრჩები თუ დავიკარგები?
(მკერდზე ხელს იდებს. სუნთქვა ჩქარდება.)
მაგრამ არის რაღაც —
რაც ერთი წამით მაინც მეხმარება
დავიჯერო ცხოვრების სიფერადე…
როცა ვუსმენ მას…
როცა ვუყურებ მის ხელებს,
როგორ რიტმულად მოძრაობს,
როგორ ცდილობს მთელი გულით
და მთელი ემოციით
თავისი თავი გამოხატოს…
(თბილი სინათლე წამიერად ეცემა — თითქოს შეყვარებულის მუსიკის გახსენებაა.)
სწორედ მაშინ მჯერა,
რომ ცხოვრება შეიძლება იყოს ლამაზიც.
(მცირე ღიმილი. მალევე ქრება.)
ხანდახან მგონია,
რომ დროსაც ვერ ვეწევი…
რომ ყველა წინ მიდის -
მე კი ვცდილობ
არ ჩამოვრჩე
საკუთარ თავსაც კი.
(ხმები ისევ ჩნდება - ოჯახი.)
მყავს დედა.
მამა.
ძმა.
და.
შეყვარებული.
მეგობრები.
ისინი მეუბნებიან:
„შენ ყველაფერს შეძლებ.“
მაგრამ მე მინდა ვკითხო:
როდის?
როგორ?
სად?!
(ხმას უწევს. თითქმის ყვირის და ტირის.)
ეს არის ჩემი მუდმივი ბრძოლა -
იმ ადამიანს შორის,
ვინც უნდა ვიყო
და იმის,
ვინც სინამდვილეში ვარ!
(პაუზა. ჩუმდება.)
ხშირად ვეკითხები საკუთარ თავს:
ვინ ვარ მე?
რეჟისორი?
დრამატურგი?
მომღერალი?
ფოტოგრაფი?
შეყვარებული?
ქალიშვილი?
და?
მეგობარი?
თუ უბრალოდ გოგონა,
რომელიც ცდილობს
არ დაიკარგოს
ამდენ ოცნებასა
და შიშში…
(ცრემლი ჩამოუგორდება.)
ჩემი შინაგანი ხმა მეუბნება:
„შეიძლება გეშინოდეს…
მაგრამ არ გაჩერდე.“
(დგება. ზურგს აქცევს მაყურებელს.)
და მე…
(ისევ ტრიალდება მაყურებლისკენ)

ჯერ კიდევ ვდგავარ.
ჯერ კიდევ ვწერ.
ჯერ კიდევ ვმღერი.
ჯერ კიდევ ვცდილობ.
ჯერ კიდევ მჯერა.
რადგან თუ გავჩერდები -
დავიკარგები.
(სინათლე ნელა სუსტდება — გადასვლა ფინალურ სცენაში.)
ფინალი
(ოთხივე კარი ნელა იხურება. რჩება მხოლოდ ცენტრი და გოგონა.)
გოგონა (ჩუმად, მაყურებელს უყურებს):
შენც ხომ გქონია დღე,
როცა გითხრეს — არასაკმარისი ხარ?
შენც ხომ გიგრძვნია,
რომ გინდა იყვირო
და ხმას ვერ იღებ 
თუ კი…
მაშინ ეს სცენა შენზეც არის.
და მითხარით თქვენ ,ისინი, ვინც ასე არ ხართ,
როგორ მოვიქცე,
როგორ გადავრჩე?!
(ნათება ნელა ქრება.)

